REZIME RADA
Sve veća izgradnja proizvodnih jedinica u distributivnom segmentu elektroenergetskog sistema donosi pozitivne i negativne efekte. Radi se o generatorima u distributivnim mrežama snage do 100 MW koji električnu energiju proizvode najčešće iz obnovljivih izvora energije. Uobičajeno se radi o manjim proizvodnim jedinicama snage do 5 MW, a u ovisnosti o instalisanoj snazi definisane su i norme za njihovo priključenje u sistem. Distributivne mreže na ovakav način postaju aktivne mreže, što uzrokuje izmjenu koncepta njihovog rada sa različitih aspekata. Ovisno o vrsti korištenog resursa proizvodnja distributivnih generatora može imati slučajni karakter. Ovakva proizvodnja daje mnoge prednosti u vidu ekologije, manje ovisnosti nacionalnih energetskih sistema i sl., ali može uzrokovati i određene probleme za čije se rješavanje moraju izdvojiti i sredstva.  Ovaj se rad bavi jednim segmentom uticaja distribuirane proizvodnje na rad sistema kao cjeline, koji se odnosi na tranzijentnu stabilnost sistema. Kako se i u našoj zemlji sve više grade distributivne proizvodne jednice čija instalisana snaga u nekim distributivnim sistemima postaje reda veličine snage konzuma distributivnog sistema, a u nekim režimima rada ova snaga može biti i veća, uticaj značajne proizvodnje u distributivnom segmentu elektroenergetskog sistema na tranzijentnu stabilnost sistema u nekim slučajevima ne može se zanemariti.

U uvodnom dijelu rada date su definicije značajne za rad: distribuirana proizvodnja, fenomen dinamike rada elektroenergetskog sistema, definicije stabilnosti elektroenergetskog sistema različitih vidova. U magistarskom radu je prvo dat pregled osnovnih rezultata koji se odnose na tranzijentnu stabilnost i distributivni segment elektroenergetskog sistema koji se u dostupnoj literaturi mogu naći. Nadalje su prezentirani modeli pojedinih elemenata sistema koji su korišteni prilikom proračuna, a koji su od posebnog interesa kod analize tranzijentne stabilnosti. U jednom su dijelu rada na jednostavnom sistemu koji predstavlja proizvodnju u prenosnoj mreži, prenosnu mrežu, distributivnu mrežu i njenu potrošnju i distribuiranu proizvodnju kvalitativno analizirani mogući uticaji na tranzijentnu stabilnost sa aspekta vrste i dužine trajanja kvarova, položaja i udjela u ukupnoj potrošnji distribuirane proizvodnje u distributivnoj mreži, uticaji modela opterećenja i ostalih parametara sistema.

Dobijeni kvalitativni pokazatelji u zasebnom dijelu rada su demonstrirani za slučaj realnog dijela prenosne mreže sa distribuiranom proizvodnjom u distributivnim mrežama. Istaknute su i analizirane specifičnosti realnog sistema koje se ne mogu obuhvatiti pojednostavljenim modelima. Rezultati su komentarisani kako sa teoretskog, tako i sa praktičnog aspekta vodeći računa o propisanim standardima koje distribuirani izvori moraju zadovoljiti. U radu sprovedene simulacije odnose se na različite nivoe proizvodnje u distributivnim mrežama, različite poremećaje s različitim dužinama njihovog trajanja, različit položaj distributivnih mreža u odnosu na prenosnu mrežu, te različite režime rada analizirane prenosne mreže. Na bazi ovih rezultata izvedeni su zaključci o boljim, odnosno lošijim uslovima rada sistema sa aspekta tranzijentne stabilnosti. Posebno je interesantan slučaj velike distribuirane proizvodnje u režimima slabog opterećenja u sistemu, kada je ovaj uticaj i najveći.

U zaključnom dijelu rada. rezimirani su glavni rezultati rada, dat je komentar koji se odnosi na njihovu primjenjivost u smislu disperzije raznih vidova distribuirane proizvodnje na bazi obnovljivih i neobnovljivih izvora energije.

